
        
            
                
            
        

    
	Л. БАДАРЧ

	 

	САЙН БУУРАЛ

	 

	“Улсын хэвлэл” 1956 онд Улаанбаатар хотноо эрхлэн хэвлүүлсэн “Л. БАДАРЧ: ТҮҮВЭР ЗОХИОЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Нэг сүрэг адуу голоос ус ууж байв. Ус ууж ханасан нь хажуугийн дэнж дээр гарч, зарим нь хөрвөөнө. Зарим нь хүзүүгээ зөрүүлэн зогсоод, бие биеэ маажна. Хөөрхөн нялх унаганууд нарийхан хөлөө жирэлзүүлэн давхилдана. Оготор сүүлээ өргөж шингэн дуугаар янцгаалдан тонгочно.

	Энэ сүрэг адууг, цахиур буу үүрч, урт уурга чирсэн өвгөн тууж, манаж хонох газар луугаа чиглэв.

	Энэ өвгөнийг нутгийнхан нь «Итгэлт гуай» гэж дууддаг. Итгэлт гуай үнэхээр итгэлтэй сайн малч хүн юм аа. Унаганы нялх цагт адуу манах ажил улам ч хариуцлагатай байдаг, үүнийг Итгэлт гуай залуу малчдад сурган захидаг байв.

	Өвгөний нүд муудсан тул, хөвүүд нь түүнийг ямар нэг ажилд явуулахыг байсан юм байжээ. Гэвч өвгөн бүхэл насаараа энэ голыг өгсөн уруудаж, адууны хойноос давхиж өнгөрүүлсэн тул адуу манах гэж үргэлж тэмүүлдэг билээ. Тэгээд сумын бага сургуульд суралцдаг ач хүү Болдыгоо амрах үед нь дагуулж хааяа нэг адуу манадаг заншилтай.

	Болд, өчигдөрхөн сургуулиасаа тарж ирээд, өвгөн эцэгтэйгээ өөрийн болон сургуулийнхаа тухай юу ч ярьж завдсангүй.

	Тэгээд Болд, нагац эгчийндээ айлчлаар өглөө мордохдоо, орой ирээд өвөг эцэгтээ нүд болж, адуу маналцана. Тэгээд тавтай ярилцана гэсэн юм байжээ.

	Сүрэг адуу манаж хонох газартаа чиглэн алгуур идээшлэн явав. Итгэлт өвгөн, Болдыг харанхуй болохоос өмнө ирээсэй гэж хүлээж байтал, Болд, халиун мориороо нисэх мэт давхин ирэв. Болд ирж мориноосоо буугаад баруун гараа магнай дээрээ өргөн ёсолж, 

	— Өвгөн аав аа! Адуугаа сайн манаж байна уу? гэж асуув.

	— Адуу сайхан идээшлэж байна... Миний хүү бас пионер болчихсон юм уу? гэж өвгөний асуухад.

	— Тэглээ! Аав аа! Би пионер болсон шүү!.. Миний галстук энэ байна. Би бас бүх хичээлдээ «5» авсан... гэж Болд гэрчилгээгээ гаргав. Өвгөн гэрчилгээг нь авч, уншихаар үсэглэн оролдсоноо өврөө тэмтэрч нүдний шилээ авч гараагүйг мэдээд, 

	— Тав... тав... тав... за тэгээд бүх хичээлдээ "тав" шив дээ. Еэ дээ миний хүү их сайн байна. Аль вэ би хүүгээ үнсье, гэж Болдын толгойг илж, духан дээр нь үнсэв.

	— Би хүүдээ их баярлаж байна. Миний хүүг сургууль нь шагнасан уу? гэж өвгөнийг асуухад, Болд!

	— Шагнасан! Өвгөн аав аа, гээд өврөөсөө жуух бичиг, сайхан үзэг хоёрыг гаргав. Өвгөн, жуух бичгийг нь нээж үзээд, 

	— Их сайхан шагнал байна. Аав нь хүүгийнхээ онц сайн суралцсанд баярлаж, «Сайн буурал»-аараа шагная. Миний хүү «Сайн буурлыг» ав! гэв. 

	Хүүгийн авхаалжтай хар нүд улам жавхлантай гялалзаж, 

	— Еэ гялай!.. еэ гялай... гэж өвгөн ааваа хүзүүдэн үнсээд, 

	— Гур-р-руй гур-р-руй гэж сайн буурлыг дуудав. Сайн буурал сүргийн дотроос толгойгоо өргөж урт сайхан дуугаар янцгаахад, бусад адууд дагалдан нарийн бүдүүн дуугаар хангинатал жингэнэтэл янцгаалдсан нь Болдын онц сайн сурлагад баяр хүргэх мэт ажээ. Болд, унаж ирсэн мориноос эмээлээ авч хазаараа мултлаад, дахин, 

	— Гур-р-руй гур-р-руй гэж дуудсанд, сайн буурал хангинатал янцгаасаар шинэ эзэндээ давхин ирэв. Болд, сайн буурлын толгойг тэвэрч, хацар дээр нь үнсээд, 

	— Сайн буурал, чи бол пионер Болдын морь!.. Мэдэв үү! гэж хэлж, хазаарлаж эмээллэв.

	— Хүүхээ! Би бас морио юүлье! Надад өнчин борыг бариад өгөөрэй гэж өвөг эцгийн хэлэхэд, Болд, сайн буурал дээрээ үсрэн гарч, 

	— Өнчин бор чинь ороолдог юм шүү, гээд, ганзага дахь бугуйлаа тайлж аваад, адуу руугаа давхиулан оров.

	— Болд оо! Адуугаа битгий их сандраагаарай гэж өвөг эцэг нь хашхиран хэлэв. Өнчин бор, сүргээс цойлон гарч, зүүн гүвгэр дээгүүр далд ороход, Болд сайн бууралдаа ташуур өгч, түүний хойноос нисэх мэт довтлон далд оров.

	Удсан ч үгүй Болд, өнчин борыг бугуйлдан барьж ирж, өвгөн аавынхаа морийг юүлж өгөв.

	Үдшийн харанхуй болжээ. Зүүн уулын цаанаас үүр цайх гэж байгаа юм шиг туяарч, сар гарахыг завдан ажээ.

	Адуудын ногоо зулгаах, тургих чимээ, чогчиго шувууны дуунаас өөр аниргүй жигтэйхэн нам гүм шөнө эхлэв. Болд сайн буурлынхаа нарийхан хүзүүг илж, 

	— Өвгөн аав аа! Залуу аав, сайн буурлаар чоно хөөдөг байсан шүү дээ. Тэгээд хэдэн чоно цохиж алсан билээ? гэж асуухад, өвгөн жаахан бодосхийж, 

	— Лав л ноднин жил 14-ийг алсан юм даг... Энэ жил бас л нэлээд болсон... Сайн буурал их чадалтай морь шүү. Эзэн нь л болж чадвал барагтай юмыг өмнөө оруулахгүй морь байгаа юм гэж хэлэв.

	— Би эзэн нь болж чадна. Учир нь би бол пионер юм гэж хүү хэлж, пионерын ёсолгоогоор гараа өргөн ёсолж, — Аав аа та номхон зогсоод, ёслоод үз! гэхэд, Итгэлд өвгөн хүүгээ дуурайн номхон зогсож, "За байз" гэж бодож үзээд, зүүн гараа толгой дээрээ залбирч байгаа юм шиг эв ургүй өргөв. Болд, өвгөнийг харж элгээ хөштөл инээгээд, 

	— Өвгөн аав аа! Та ёсолж чадахгүй байна. Та ер нь пионерын галстук зүүж байсан уу? гэж асуув. Өвгөн, хүүгийнхээ сэргэлэн нүдийг эгцлэн харж, 

	— Хүү минь, би ийм галстук зүүж байгаагүй. Миний зүүж байсан «галстук» бол тэмээний утсан оосортой сахиус юм. Сахиус зүүсэн хүн, хоёр гараа толгой дээрээ өргөн залбирч ёсолдог байсан юм. Миний бага нас чиний бага нас хоёр шал ондоо шүү. Би чамаас жаахан байхдаа адуу манаж эхэлсэн юм. Тэгээд тэр адуу ноёных шүү дээ. Нэг унага осолдвол толгой байхгүй гэж мэд... Яльгүй л осол гарвал зодуулна.

	Зодуулахаас өөр сурах мэдэх юм байхгүй. Тэр үед сургууль соёл ч байхгүй байсан юм. Би малд их дуртай байсан. Гэвч өөрийн мал гэхээр юмгүй болохоор баяд, ноёдын мал маллаж, гэдсээ мөчиг тачиг тэжээдэг байсан.

	Харин хувьсгал мандсанаас хойш би эрх чөлөөтэй ард болж малжсан юм. Ёстой амьдрал гэдгийг ч үзлээ. Би далан хоёр насныхаа дөчин хэдийг хувьсгалаас өмнөх харанхуй үед өнгөрүүлсэн дээ. Еэ дээ бас тусгүй үед хамаг сайхан насаа алдсан даа. Одоогийн хүүхэд та нар ямар их аз заяатай вэ. Юм бүхэн та нарт чөлөөтэй. Юу л суръя гэвэл сургууль бүхэн бэлэн...

	Миний хүү энэ бүх зүйлийг өгсөн эх орондоо хайртай байх хэрэгтэй. Эх орондоо хайртай хүнийг эх оронч хүн гэдэг юм.

	Эх орноо хайрлана гэдэг бол эх орныхоо төлөө хөдөлмөрлөхийг хэлнэ. Хөдөлмөрлөхийн төлөө сурах хэрэгтэй юм. Миний хүү энэ онц сурлагаа улам бататгаж үргэлж онц сурах хэрэгтэй. Ингэвэл төрсөн эх орноо хайрладаг эх оронч хүн болж өснө гэж ач хүүгийнхээ толгойг илж суув.

	Болд, өвгөн аавынхаа ихийг үзэж өнгөрүүлсэн буурал толгойг ширтэж, үг хэлэх бүрдээ хөдлөн байгч цагаан сахлыг нь ажиж сууснаа, 

	— Өвгөн аав аа! Би их юм сурч чадна. Би малд их дуртай.

	Тэгэхдээ би 10 жилийн сургуулиа онц сайн төгсөөд их сургуульд орно. Тэгээд зоотехникч болно, хулан шиг шөрмөстэй шинэ үүлдрийн адуу, «Хавтгай» гөрөөс шиг тэсвэртэй шинэ үүлдрийн тэмээн сүргийг шинжлэн төрүүлж үржүүлнэ гэж хүү өгүүлэв. Гэтэл сайн буурал хамраа тачигнуулан, чихээ соотолзуулж, баруун нугачаа руу соргогоор ажиглав. Аав хүү хоёр зэрэг зэргээр чих тавин чагнавал, нэг бүдэгхэн чимээ сонстоод тасрав. Болдын бие арзасхийх шиг болж, 

	— Чоно гэж хэлэв.

	— Чоно яваа бололтой! Одоо анхааралтай байх хэрэгтэй. Адуу манаж байгаа хүн чоно хаанаас гарч ирэх бол гэж харж байснаас, адууныхаа чих хамар хоёрыг сайн ажиглаж байвал дээр байдаг юм. Адуу бол чоныг их холоос мэдээд, хамраа дуугаргадаг юм гэж өвгөнийг ярьж дуустал, хэд хэдэн адуу хамраа дуугаргаж, толгойгоо өргөв. Гэтэл бас баруун нугачааны цаана ямар нэгэн адуу чарлах шиг сонстов. Болд сууж байснаа босож, эмээлийнхээ олмыг чангалах завсраа, 

	— Өвгөн аав аа! Адуу чарлаж байна. Юу болж байгаа юм бол? Би явж үзээд ирэх үү? гэхэд өвгөн, 

	— Манай адуу бүрэн байна. Яваад юу хийх вэ? Миний хүү айна. Цаана чинь чоно явбал яана гэхэд, 

	— Аав аа! Би айхгүй. Эрүүл чоно хүнд халддаггүй гэж та өөрөө хэлдэг шүү дээ. Өвгөн аав аа би яваад ирье гэж Болд гуйв.

	— Юү хийх вэ, хүү минь, манай адуу бүрэн байна шүү дээ гэж өвгөн хорив.

	— Манай адуу, манай адуу л гэх юм. Хэний ч гэсэн нэг адууг чононд идүүлчихвэл, манай баг, манай сум, цаашилбал манай аймаг, манай улсад нэг малын хохирол учирна шүү дээ гэж Болд хэлэв. Өвгөн босож бас эмээлийнхээ олмыг чангалаад, 

	— Үгүй ээ, хүү минь чи бол надад ч тэр, улсдаа ч тэр, ямар ч юмнаас илүү үнэтэй юм. Чоно муу санаатай амьтан, хүүхдийг элэг барьдаг юм. Би өөрөө явъя гэв. Гэтэл Болд сайн буурал дээрээ үсрэн гарч, 

	— Өвгөн аав аа! Та явсны хэрэггүй. Би бушуухан явж энүүхэнд очиж ажиглаад ирье гэж хэлээд ухасхийн давхиулж агшин зуур баруун гүвээ дээгүүр далд оров.

	Болдыг гүвээ давтал, тэр дор нэг адуу цавчлан дэвхцэж, ардаа байгаа нэг жижиг хар юмыг тойрсоор байх нь үзэгдэв.

	Тэр цавчлан байгч адууны урд нь нэг юм сүүтэлзэн төдий л тодорхой эс үзэгдэнэ.

	Болд морио тэр зүг эргүүлж ухасхийн, ойртох тутам тэр юмс тодорхой болж, нялх унагатай гүү, унагаа харамлаж, чонотой тэмцэж байгаа нь илт болов.

	Болдыг нэгэнтээ гуугламагц сайн буурал нь улам эрчлэн хурдлав. Өнөөх чоно, Болдын дууг сонсмогц гүүг орхиод цааш зугтав. Дайснаас мултарсан гүү Болдод баяр хүргэх мэт янцгаахад, сайн буурал давхиа дундаа янцгааж хариулав.

	Болд тэр унагатай гүүний дэргэд зогсохоор морины амыг татсан боловч дийлсэнгүй, сайн буурал угаас чоно хөөж сурсан морь тул амаа булаан, чонын хойноос салхи мэт хурднаар довтлов. Чоно төдий л хол бус газар хамаг чадлаараа сунан зугтана.

	Сайн буурал алхам алхмаар чоныг гүйцэн дөхнө. Чоно их амаа ангайж, урт хэлээ унжуулан зугтаах гүйдэл дундаа толгойгоо баруун зүүн тийш эргүүлж, Болдыг хялалзан харна.

	Болд анхандаа айсан боловч, ухаан алдан зугтаж байгаа чоныг үзээд тайвшрав. Гэвч шууд гүйцэн тулж очвол чоно эргэж дайрна гэж Болд бодож явлаа. Сайн буурал чонын мөрийг алдалгүй мөшгөж, улам улам ойртсоор, чоно төдий л холгүй боллоо. Болд одоо яах вэ гэж бодов. Шууд чононд тулан очиж цохъё гэвч чоныг хүүхдийн жижигхэн ташуураар цохиод амжихгүй. Тэгээд чоныг амьд үлдээвэл цаашдаа хэчнээн ч мал сүйтгэж болох юм. Чоныг амьд тавихаа больё гээд юу хийх билээ?

	Болдыг ингэж бодосхийж ямар ч учраа олоогүй явахад, сайн буурал эзнийхээ бодлыг сэмхэн чагнан мэдэх гэсэн мэт чихээ хойш хулмайлган улам улам сунан давхисаар, чононд хориод метр ойртон очлоо. Чоно хамаг чадлаараа эвхрэн, сунан, их амаа ангайлган, амь тэмцэн зугтаахдаа дахин дахин эргэж хялалзах нь эргээд дайрахаар завдалхийлж байгаа мэт зэвүүн ажээ.

	Чононы сэрвээний үс арзасхийн, биеэ хурааж, эргэн хялс хийхэд нь одоо эргээд дайрах нь байна гээд Болдын бие арзасхийв.

	 

	* * *

	 

	Болдыг яваад таг болоход нь Итгэлт өвгөний сэтгэл их зовлоо. Тэгээд ойр хавьд чоно байвал зайлаг гэж цахиур буугаа шийрлэж хий буудаад, Болдын хойноос мордов.

	Өвгөнийг гүвээн дээр гарахад, тэр дор хэдэн бараан юм харагдав. Өвгөн тэр зүг хандаж гууглан дуудвал, нэг хүний хариу гууглах сонстов. Өвгөнийг тэр зүг давхиулан очиход, нялх унагатай гүү туусан хүн өмнөөс нь айсуй. Өвгөн тэр хүнтэй учирч сайтар хараад, 

	— Үгүй, энэ чинь Лувсан уу даа? За сайн байна уу? Манай Болдыг, буурал морио унаад энэ рүү уруудаж явахыг нь харав уу гэж асуухдаа, тууж явсан гүүний нь хүзүүнд цус байхыг хараад, — Хүүе энэ чинь яагаа вэ? гэж нэмж асуув. Тэр хүн тайвнаар Итгэлт гуайн амрыг эрээд, 

	— Манай гүү хээр унагалчихжээ. Тэгээд чононд идүүлчих шахаж байхад нь нэг хүн салгаж чоныг нь тэр доош нь хөөгөөд арилах шиг боллоо. Намайг энэ баруун гүвлүүр дээгүүр гарч ирэхэд тэр чоно хөөсөн хүн тэр урд жалгын цаад хөмөг рүү орсон юм. Тэр чинь Болд болох нь ээ дээ, гэв. Итгэлт өвгөн энэ үгийг тэсэж ядан чагнаж байснаа, 

	— Тэгэлгүй яах вэ! Мөн! Тэр чинь одоо чононд бариулчих нь, еэ бас еэ бас гэж ухасхийн давхиулав. Лувсан сандарч, нялх унагаа тэвэрч, мориндоо мордоод Итгэлт өвгөний хойноос давхиулахад сая унагалсан гүү унгалдсаар тэдний хойноос дагав.

	Лувсан, Итгэлт гуайг гүйцэж очоод, 

	— Болд бас зүрхтэй хүүхэд ээ дээ. Яадаг билээ чононд хага татуулчих вий гэхэд, 

	— Харин юу хэлдэг вэ? Юу хэлдэг вэ! Чоно, хүүхдийг элэг бариад, аягүй л бол эргээд дайрна шүү гэж өвгөн хэлж, морио ташуурдан цааш улам давхив.

	Тэр хоёр хол явж, удтал эрсэн боловч юу ч олдсонгүй, дэмий л хоолойгоо сөөтөл гууглавч хариу юу ч сонссонгүй. Гэтэл, жууд, жууд хийсэн нарийхан дуу гэнэт сонстов.

	Лувсан тэр дууг чагнаад, 

	— Хүүхдийн дуу... энэ урд... гэхэд Итгэлт гуай мориныхоо амыг татасхийн байж, тэр зүг анхааран чагнаад юм ч хэлсэнгүй тэр зүг давиран давхив.

	Тэднийг уулын бэлээр ороон гартал, өмнүүр нь чигтэй, нэг морьтой хүн морины эрчээр давхиж, түүний хойноос нэг газраар наалдсан том амьтан хүржигнэн хөөж явна. Тэр ухаан жолоогүй давхиж яваа хүний хашхиран өгүүлэх үг тодорхой эс мэдэгдэвч, хүүхдийн шингэн дуу болох нь тодхон ажээ.

	Өвгөн, морио гуядан тэр зүг давхихдаа Болд оо! гэж хүнгэнэтэл хашхирав.

	— Өөв өвгөн аав уу? гэж Болдын хариу хашхирах дуу сонстоод, 

	— Наадах чинь юу вэ? гэж Лувсангийн хашхирсан аймхай дуу гарав.

	— Чоно! Чоно! гэж Болдын нарийхан дуу тодхон сонстох үед Итгэлт өвгөн Лувсан хоёр Болдын хойноос нэлээд ойртон очжээ. Айхад нүд том гэгчээр, Лувсангийн нүдэнд, Болдыг хөөж яваа тэр газраар наалдсан том юмыг чоно гэхэд итгэмээргүй бөгөөд ямар нэгэн аюултай том амьтан гэмээр ажээ. Болд тэр хоёрын урдуур хажуу тийш эргэхэд, нэг том шуудайтай юмыг урт аргамжаар чирсэн мэт үзэгдэв.

	— Энэ чинь юу вэ? гэж гайхсан Лувсан хашхирав. Болд мориныхоо амыг арайхан татаж тогтоогоод, 

	— Чоно шүү, наадах чинь амьд байж магадгүй шүү гэж хашхирав. Чирэгдэж ирсэн чоно, аргамжаа сулрахтай зэрэг босон харайхыг оролдон тийчлэхэд Итгэлт өвгөн, учрыг сая мэдэж, чоныг дор нь завдан буудлаа.

	Тэгээд Итгэлт өвгөн, 

	— Миний хүү яагаа вэ? гэж асуугаад Болдыг үнсэв. Болд, өвгөн аавынхаа сандарсандаа чичирхийлэн байгаа хоолойг түр ажиглаад, 

	— Би зүгээр! Өвгөн аав аа та яасан их сандраа вэ, гэхэд өвгөн хүүгээ бас дахин үнсэж, 

	— Сандралгүй яах вэ, миний хүү яасан зүрхтэй юм бэ? Энэ чоныг яаж барив гэж асуув.

	— Бугуйлаар... гэж хүү хэлэв.

	— Бугуйлаар... гэнэ ээ? Яаж эс бугуйлыг чинь тас хазчихаа вэ? гэж Лувсан асуув.

	— Үгүй ээ! Хазах завдал өгөөгүй юм. Би чоныг бугуйлдахад ашигтай талаар нь жаахан зайтайхан зэрэгцэж очингуут бугуйлаа шидсэн юм. Бугуйлын гогцооны нэг тал чонын хоншоор доогуур ормогц, чоно дээш цовхорч, гогцоонд гэдсээрээ орсон юм. Тэгээд чонын цовхроход морь бусган нөгөө тийшээ тэмүүлэн давхив. Тэгээд бугуйл, нумын хөвч буух адил чангарч, чоныг гулд татан чирсэн юм. Морь минь чирэгдсэн чононоос үргэсэн юм уу? Айсан юм уу бүү мэд тэгээд жигтэйхэн хурдан давхисан шүү гээд өвгөн аавдаа хандаж та энэ чоныг өвчиж аваад, аажуухан, адуу руугаа очно биз, одоо адуу горьгүй боллоо. Би бушуухан адуун дээрээ очъё гээд сайн бууралдаа үсрэн мордож ухасхийн давхив. Болд давхиут эргэн харж, 

	— Би сайн буурлын эзэн болж чадна гэж хэлээд, хуй салхи мэт хурднаар уулын бэлийг ороож далд оров.

	Үлдсэн хүмүүс шинэ үеийн зоригт малчны эрэлхэг чадамгайг гайхан харсаар зогсоцгооход, гэгээн сар ч гэсэн Болдыг сайшаан талархаж, огторгуйн гүнээс мишээн бахархах мэт гялалзан гийж байлаа.

